ВОВЕД

I.ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ

Со Законот за угостителската дејност („Службен весник на РМ ’’бр.62/04, 89/08, 115/10, 53/11, 141/12, 164/13 и 187/13) се уредуваат условите и начинот на вршењето на угостителската дејност. 
Согласно Извадокот од Нацрт-записникот од 31-та седница на Владата на Република Македонија, одржана на 4.11.2014 година, предвидено е да се воведе нова одредба во Законот, со која Единиците на локалната самоуправа ќе се задолжат еднаш месечно да доставуваат податоци до Министерството за економија, за категоризирани објекти на физички лица кои нудат услуги за сместување. 

Воедно, по барање на градот Скопје и општините во градот Скопје, предложени се дополнителни одреби во Законот со кои се воведува правен основ за водење постапка за издавање решенија за упис на физичките лица во регистарот што го водат општините, за истите понатаму да можат да вршат угостителска дејност. Според членот 4 од Законот, физичките лица кои вршат угостителска дејност се регистрираат во регистарот што го води градоначалникот на општината, а во градот Скопје кај градоначалникот на општината на подрачјето на градот Скопје. Во консултации со Секретаријатот за законодавство е констатирано дека оваа одредба не претставува правен основ, според кој градоначалникот на општината може да донесе решение за упис на физичките лица, во регистарот кој што го води, за физичкото лице да може да ја врши угостителската дејност за која би имал добиено решение. Токму поради ова, во рамки на Законот предложени се три нови члена со кои се предвидува постапка за издавање решенија од страна на градоначалникот на општината, за упис на физичките лица кои вршат угостителска дејност, во регистарот што го водат општините.
II.ЦЕЛИ, НАЧЕЛА И ОСНОВНИ РЕШЕНИЈА  НА ПРЕДЛОГОТ НА ЗАКОН

Со предложените дополнувања на Законот ќе се овозможи реализација на проектот на Владата на Република Македонија “Категоризација на индивидуални сместувачки капацитети и он-лајн платформа за следење и промовирање на сместувачките капацитети во сите туристички места во државата“, на начин што Министерството за економија ќе располага со податоци на државно ниво за сите категоризирани објекти на физички лица кои нудат услуги за сместување, за нивен понатамошен развој, промоција и афирмација. Овие податоци, на месечна основа ќе бидат доставувани до Министерството за економија, од страна на општините, кои согласно Законот имаат надлежност да ја спроведат постапката за категоризација на угостителските објекти на физичките лица. 

Со Предлог на Законот, воедно ќе се овозможи и спроведување постапка за издавање решенија за вршење угостителска дејност од страна на физичките лица, која постапка ќе ја спроведуваат Единиците на локалната самоуправа, согласно Законот, како и подзаконските акти кои е предвидено да ги донесе министерот за економија. 

III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог законот не предизвикува финансиски импликации врз Буџетот на Република Македонија. 

IV.ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на Предлог Законот не е потребно обезбедување финансиски средства.

ПРЕДЛОГ НА ЗАКОН ЗА ДОПОЛНУВАЊЕ НА ЗАКОНОТ ЗА УГОСТИТЕЛСКА ДЕЈНОСТ

Член 1

Во Законот за угостителска дејност ( “Службен Весник на Република Македонија“ бр. 62/04, 89/08, 115/10, 53/11, 141/12, 164/13 и 187/13) по членот 4 се додаваат три нови члена 4-а, 4-б и 4-в кои гласат:
                                                                     “Член 4-а

Физичките лица кои согласно одредбите на овој закон вршат угостителска дејност поднесуваат барање за упис  во регистарот до градоначалникот на општината, а во градот Скопје до градоначалникот на општината на подрачјето на градот Скопје. 

Кон барањето од ставот 1 на овој член се доставува:

-пријава до Државниот пазарен инспекторат за исполнети минимално - технички услови; 

-доказ за сопственост доколку се работи за физички лица кои вршат угостителски услуги за сместување во куќи, апартмани и соби, 
-доказ за сопственост, или доказ за правото на користење, доколку се работи за селски домакинства во кои се даваат услуги на издавање соби и апартмани и

-доказ за платена административна такса во износ од 50 денари. 

Барањето од ставот 1 на овој член се поднесува на два идентични обрасци, со еден прилог на докази.

Формата и содржината на образецот на барањето од став 1 на овој член го пропишува министерот кој раководи со органот на државната управа надлежен за работите од областа на угостителството.

                                                                      Член 4-б

Градоначалникот на општината, а во градот Скопје градоначалникот на општината на подрачјето на градот Скопје, во рок од осум дена, од денот на приемот на барањето од членот 4-а став 1 донесува решение за упис во регистарот.

Градоначалникот на општината, а во градот Скопје градоначалникот на општината на подрачјето на градот Скопје, во рок од осум дена, од денот на приемот на барањето од членот 4-а став 1 донесува решение за одбивање на барањето за упис во регистарот, доколку барањето е некомплетно.

Формата и содржината на образецот на решението од ставовите 1 и 2  на овој член го пропишува министерот кој раководи со органот на државната управа надлежен за работите од областа на угостителството.

                                                                           Член 4-в

Физичките лица кои се регистрирани во регистарот што го води градоначалникот на општината, а во градот Скопје градоначалникот на општината на подрачјето на градот Скопје, во рок од 15 дена, од денот на престанување на вршење на дејноста за која се регистрирани, поднесуваат барање за престанок на решение за упис во регистарот.

Кон барањето од ставот 1 на овој член се доставува:

-решение за упис во регистарот на физичките лица кои вршат угостителска дејност и 

-доказ за платена административна такса во износ од 50 денари.

Градоначалникот на општината, а во градот Скопје градоначалникот на општината на подрачјето на градот Скопје, врз основа на барањето од ставот 1 на овој член, во рок од осум дена донесува решение за престанок на решението за упис на физичкото лице од регистарот.

Формата и содржината на образецот на барањето од став 1 на овој член го пропишува министерот кој раководи со органот на државната управа надлежен за работите од областа на угостителството.

Формата и содржината на образецот на решението од ставот 3 на овој член го пропишува министерот кој раководи со органот на државната управа надлежен за работите од областа на угостителството. “

Член 2

По членот 47 се додава нов член 47-а кој гласи:
“Член 47-а
Градоначалникот на општината, а во Градот Скопје градоначалникот на Градот Скопје води регистар за категоризираните угостителски објекти од членот 27 став 2.

Градоначалникот на општината, а во Градот Скопје градоначалникот на Градот Скопје, еднаш во текот на месецот го доставува регистарот од ставот 1 на овој член,  до органот на државната управа надлежен за работите од областа на угостителството.

Министерот кој раководи со органот на државната управа надлежен за работите од областа на угостителството ги пропишува формата, содржината, начинот на водењето на регистарот и начинот и формата на доставување на регистарот до органот на државната управа надлежен за работите од областа на угостителството.”
Член 3

Подзаконските акти од членовите 1 и 2 на овој закон ќе се донесат во рок од 30 дена од денот на влегување во сила на овој закон.
Член 4
Се овластува Законодавно-правната комисија на Собранието на Република Македонија да утврди пречистен текст на Законот за угостителска дејност.

Член 5
Овој закон влегува во сила осмиот ден од денот на објавувањето во “Службен весник на Република Македонија“. 

ОБРАЗЛОЖЕНИЕ НА ПРЕДЛОГ ЗАКОНОТ ЗА ДОПОЛНУВАЊЕ НА ЗАКОНОТ ЗА УГОСТИТЕЛСКА ДЕЈНОСТ

I. објаснување на содрЖината на одредбите на предлог законот

Со членот 1 се воведуваат три нови члена, со кои се пропишува постапката за издавање решенија за упис на физичките лица кои вршат угостителска дејност согласно Законот, во регистарот кој што го води единицата на локалната самоуправа. Врз основа на овој упис, за кој градоначалникот на општината издава решение, физичкото лице може да ја врши дејноста за која поднел барање за упис. Во рамки на овој член, предвидена е и постапката за одбивање на барањето за упис на физичкото лице, со донесување решение за одбивање од страна на градоначалникот на општината, доколку физичкото лице не ги исполнува условите за да биде запишан во регистарот. Како услови, предвидени во новиот член 4-а се физичкото лице да има доставено пријава до Државниот пазарен инспекторат за исполнети минимално - технички услови; доказ за сопственост, доколку се работи за физички лица кои вршат угостителски услуги за сместување во куќи, апартмани и соби; доказ за сопственост, или доказ за правото на користење, доколку се работи за селски домакинства во кои се даваат услуги на издавање соби и апартмани и доказ за платена административна такса во износ од 50 денари.
Со членот 2 се воведуваат нови одредби во членот 47 со кои градоначалникот на општината се обврзува да води регистар за категоризираните угостителски објекти на физички лица и за тоа на месечна основа да го известува Министерството за економија. Воедно, утврдено е министерот за економија да донесе подзаконски акт со кој ќе ги пропише формата, содржината и начинот на водењето на регистарот. 
Со членот 3 се воведува рок од 30 дена за донесување на подзаконските акти предвидени со овој закон.
Со членот 4, Законодавно-правната комисија на Собранието на Република Македонија е овластена да утврди пречистен текст на Законот за угостителска дејност.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со оглед на тоа што со дополнувањето на Законот се предвидува дополнување на веќе постоечки одредби, решенијата содржани во одредбите се меѓусебно поврзани и се однесуваат на истата работа.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените измени и дополнувања на Законот ќе се овозможи: 
-намалување на сивата економија кај физичките лица кои вршат угостителска дејност согласно Законот за угостителска дејност и
-промоција на индивидуалните сместувачки капацитети во сите туристички места во државата.

IV. ТЕКСТ НА ОДРЕДБИ ШТО СЕ МЕНУВААТ
Нема
